
Muškarac ubijen iz automatske puške, ubica se predao

Foto: Ilustracija | Muškarac ubijen iz automatske puške, ubica se predao

Dragan Sladojević
07.08.2017 09:50

TRAVNIK - Muhamed Sažić (46) priznao je policiji da je iz automatske puške u mjestu Višnjevo, opšina Travnik, ubio Đemala Fušku (38).

Pripadnici MUP-a SBK uhapsili su Sažića nakon ubistva počinjenog u nedjelju oko 23 sata, kada je nesrećni muškarac izrešetan s petnaestak hitaca.

Policija je, kako saznajemo, na mjestu događaja pronašla i automatsku pušku i čaure, te druge tragove koji će biti korišteni u sudskom postupku.

Zločin se, po nezvaničnim saznanjima, dogodio ispred Muhamedove kuće u Višnjevu, a mještani ne znaju šta je motiv.

Međutim, Muslim Fuško, brat ubijenog muškarca, rekao je da su kobne večeri njegov brat i još dva muškarca bili skupa kod Sažića i njegovog brata.

"Čuo sam da su kod njih sjedili. Ne znam da li je to bila pjanska svađa ili nešto drugo, te je taj ubica iznio pušku. Đemal je počeo bježati, ali ga je ovaj
stigao na putu i ubio", priča Muslim Fuško.

Nezvanično, nakon zločina, Muhamed je ostao kod kuće, a njegov brat Bekrija je pozvao Hitnu pomoć i povezao ga svojim vozilom prema bolnici. Ipak,
pomoći mu nije bilo.

"Đemal je bio dobar čovjek, mada je volio popiti. Muhamed se ponašao kao seoski šerif, mislio je da je najjači, da on može dijeliti pravdu", priča jedan od
mještana.

Sažić i njegov brat imaju pilanu, a po riječima onih koji Muhameda poznaju, dosta ljudi u selu ne govori s njim.

Iz MUP-a SBK rekli su da je preksinoć oko 23.10 u Policijskoj stanici Travnik prijavljena pucnjava u mjestu Višnjevo.

"Odmah po zaprimljenoj prijavi, na lice mjesta izašli su policajci koji su ustanovili da je M.S. pucao iz automatske puške prema Đ.F., a koji je smrtno
stradao", rekli su iz MUP-a SBK.

Kako su dodali, osumnjičeni je sve priznao, te je odmah i uhapšen.

